
cūḍāmaṇiṃ dṛṣṭvā sītāvṛttamupalabhya ca rāmasya sītākṛtē

vilāpaḥ

ēvamuktō hanumatā
rāmō daśarathātmajaḥ Á

taṃ maṇiṃ hṛdayē kṛtvā
rurōda sahalakṣmaṇaḥ Á Á 5.66.1 Á Á

taṃ tu dṛṣṭvā maṇiśrēṣṭhaṃ
rāghavaḥ śōkakarśitaḥ Á

nētrābhyāmaśrupūrṇābhyāṃ
sugrīvamidamabravīt Á Á 5.66.2 Á Á

yathaiva dhēnuḥ sravati
snēhād vatsasya vatsalā Á

tathā mamāpi hṛdayaṃ
maṇiśrēṣṭhasya darśanāt Á Á 5.66.3 Á Á

maṇiratnamidaṃ dattaṃ
vaidēhyāḥ śvaśurēṇa mē Á

vadhūkālē yathā baddha -
madhikaṃ mūrdhni śōbhatē Á Á 5.66.4 Á Á



sundarakāṇḍam ṣaṭṣaṣṭitamaḥ sargaḥ

ayaṃ hi jalasambhūtō
maṇiḥ pravarapūjitaḥ Á

yajñē paramatuṣṭēna
dattaḥ śakrēṇa dhīmatā Á Á 5.66.5 Á Á

imaṃ dṛṣṭvā maṇiśrēṣṭhaṃ
tathā tātasya darśanam Á

adyāsmyavagataḥ saumya
vaidēhasya tathā vibhōḥ Á Á 5.66.6 Á Á

ayaṃ hi śōbhatē tasyāḥ
priyāyā mūrdhni mē maṇiḥ Á

adyāsya darśanēnāhaṃ
prāptāṃ tāmiva cintayē Á Á 5.66.7 Á Á

kimāha sītā vaidēhī
brūhi saumya punaḥ punaḥ Á

parāsumiva tōyēna
siñcantī vākyavāriṇā Á Á 5.66.8 Á Á

itastu kiṃ duḥkhataraṃ
yadimaṃ vārisambhavam Á

maṇiṃ paśyāmi saumitrē
vaidēhīmāgatāṃ vinā Á Á 5.66.9 Á Á

ciraṃ jīvati vaidēhī
yadi māsaṃ dhariṣyati Á

kṣaṇaṃ vīra na jīvēyaṃ
vinā tāmasitēkṣaṇām Á Á 5.66.10 Á Á

naya māmapi taṃ dēśaṃ
yatra dṛṣṭā mama priyā Á

na tiṣṭhēyaṃ kṣaṇamapi
pravṛttimupalabhya ca Á Á 5.66.11 Á Á

kathaṃ sā mama suśrōṇī
bhīrubhīruḥ satī tadā Á

bhayāvahānāṃ ghōrāṇāṃ
madhyē tiṣṭhati rakṣasām Á Á 5.66.12 Á Á

śāradastimirōnmuktō
nūnaṃ candra ivāmbudaiḥ Á

āvṛtō vadanaṃ tasyā
na virājati sāmpratam Á Á 5.66.13 Á Á

kimāha sītā hanumaṃ -
stattvataḥ kathayasva mē Á

ētēna khalu jīviṣyē
bhēṣajēnāturō yathā Á Á 5.66.14 Á Á

madhurā madhurālāpā
kimāha mama bhāminī Á

madvihīnā varārōhā
hanuman kathayasva mē Á

duḥkhād duḥkhataraṃ prāpya
kathaṃ jīvati jānakī Á Á 5.66.15 Á Á

